
TRANSPORT SOHASIDA INVESTITSION 
JOZIBADORLIK TUSHUNCHASINING 
MOHIYATI VA UNI BELGILOVCHI OMILLAR

Hayitboyeva Ullijon Bobonazar qizi
Toshkent davlat transport universiteti tayanch doktoranti
ORCID: 0009-0001-6859-9991

Annotatsiya. Ushbu maqolada transport sohasida investitsion jozibadorlik tushunchasining nazariy mohiyati 
tahlil qilinib, uni belgilovchi asosiy omillar tizimlashtirilgan. Investitsiya va investitsion muhit tushunchalariga 
nisbatan mavjud ilmiy yondashuvlar qiyosiy tahlil qilinib, transport sohasiga xos investitsion jozibadorlikning 
o‘ziga xos xususiyatlari yoritilgan. Shuningdek, investitsion jozibadorlikni shakllantiruvchi iqtisodiy, institutsional 
va infratuzilmaviy omillarning o‘zaro bog‘liqligi ochib berilgan hamda mazkur tushunchaning transport iqtisodiyoti 
nazariyasidagi o‘rni asoslab berilgan.

Kalit so‘zlar: investitsion jozibadorlik, investitsion muhit, transport sohasi, investitsiya omillari, iqtisodiy 
rivojlanish.

Аннотация. В статье проанализирована теоретическая сущность понятия инвестиционной 
привлекательности в транспортной отрасли и систематизированы основные факторы, определяющие 
её уровень. Проведён сравнительный анализ существующих научных подходов к понятиям инвестиций 
и инвестиционного климата, раскрыты особенности инвестиционной привлекательности, характерные 
для транспортной отрасли. Кроме того, показана взаимосвязь экономических, институциональных и 
инфраструктурных факторов, формирующих инвестиционную привлекательность, а также обосновано 
место данной категории в теории экономики транспорта.

Ключевые слова: инвестиционная привлекательность, инвестиционный климат, транспортная 
отрасль, инвестиционные факторы, экономическое развитие.

Abstract. This article analyzes the theoretical essence of the concept of investment attractiveness in the 
transport sector and systematizes the main factors determining its level. A comparative analysis of existing 
scientific approaches to the concepts of investment and investment climate is conducted, and the specific 
features of investment attractiveness in the transport sector are identified. Furthermore, the interrelationship 
between economic, institutional, and infrastructural factors shaping investment attractiveness is examined, and 
the role of this concept in the theory of transport economics is substantiated.

Keywords: investment attractiveness, investment climate, transport sector, investment factors, economic 
development.

K I R I S H
Transport sohasi milliy iqtisodiyot tizimining tayanch elementlaridan biri bo‘lib, uning barqaror faoliyati 

mamlakat iqtisodiy o‘sish sur’atlariga va investitsion muhit sifatiga bevosita bog‘liqdir. Xorijiy tadqiqotchilarning 
hisob-kitoblariga ko‘ra, temir yo‘l infratuzilmasiga yo‘naltirilgan investitsiyalarning har bir foizli o‘sishi iqtisodiy 
o‘sish sur’atini 0,048 foizga oshiradi [1]. Bozor munosabatlari kengaygan sharoitda temir yo‘l tashkilotlari uchun 
an’anaviy boshqaruv yondashuvlaridan voz kechib, investitsiyalarni jalb etishga qaratilgan yangi mexanizmlarni 
izlash zarurati kun sayin dolzarblashib bormoqda.

O‘zbekiston temir yo‘l tarmog‘ida investitsion jozibadorlikni oshirish masalasi alohida ahamiyat kasb etadi. 
Mavjud tadqiqotlar transport infratuzilmasini rivojlantirishning mamlakat iqtisodiy samaradorligiga sezilarli ta’sir 
ko‘rsatishini isbotlaydi [2]. Shu bilan birga, sohadagi investitsiya dasturlarining asosiy qismi tarmoqning ichki 
mablag‘lari hisobidan moliyalashtirilayotgani xorijiy va xususiy investorlarni jalb etishning nazariy va amaliy 
asoslari yetarlicha ishlab chiqilmaganidan dalolat beradi. Bu esa, o‘z navbatida, “investitsion jozibadorlik” 
tushunchasining transport sohasiga xos mazmuni va uni belgilovchi omillar tizimini chuqur nazariy tahlil qilish 
zaruriyatini keltirib chiqaradi.

O‘zbekiston Respublikasi Prezidentining 2023-yil 10-oktyabrdagi PQ-329-son Qarori temir yo‘l transportini 
tubdan isloh qilish vazifalarini belgilagan bo‘lsa [3], 2025-yil 27-dekabrdagi PQ-391-son Qaror 2030-yilga qadar 
yo‘lovchi tashish hajmini 10,5 milliondan 23,5 million nafarga yetkazish maqsadini qo‘yib, sohaning investitsion 
ehtiyoji naqadar katta ekanligini ko‘rsatib berdi [4]. Bunday vazifalarni amalga oshirish, avvalambor, investitsion 
jozibadorlikning nazariy asoslarini aniq belgilashni taqozo etadi.

Ilmiy adabiyotlarda “investitsiya”, “investitsion muhit” va “investitsion jozibadorlik” tushunchalariga turlicha 
yondashuvlar mavjud bo‘lib, ularning aksariyati umumiqtisodiy yoki hududiy tahlil darajasida qolib ketgan, 
transport tarmog‘iga xos nazariy asos esa hali yetarlicha shakllanmagan. Mazkur tafovut ushbu maqolaning 
ilmiy muammosini belgilaydi.

Maqolaning maqsadi — investitsion jozibadorlik tushunchasining nazariy mohiyatini transport sohasi 
kontekstida ochib berish va uni belgilovchi asosiy omillarni tizimlashtirishdan iborat.

Tadqiqot doirasida quyidagi savollarga javob izlanadi:
– “Investitsiya”, “investitsion muhit” va “investitsion jozibadorlik” tushunchalari o‘rtasidagi nazariy farq 

qanday izohlanadi?
– Transport sohasiga xos investitsion jozibadorlik boshqa tarmoqlardan qaysi jihatlari bilan farqlanadi?
– Investitsion jozibadorlikni shakllantiruvchi omillarni qanday guruhlarga ajratish mumkin?

M A V Z U G A  O I D  A D A B I Y O T L A R  S H A R H I
Investitsion jozibadorlik mavzusi bo‘yicha bir qancha tadqiqotlar mavjud. Snieskaa va Zykiene investitsion 

jozibadorlikni hududning resurslarni jalb qilish qobiliyati sifatida tushuntiradi [5].
Temir yo‘l sohasi bo‘yicha ham alohida tadqiqotlar bor. Abirova temir yo‘l transportida investitsiya jarayonini 

investitsion salohiyat, muhit, obraz va reputatsiya orqali tushuntiradi [6]. Sozuera va Spang Yevropa tajribasi 
asosida temir yo‘l loyihalarining uzoq muddat va yuqori xarajat talab qilishini ko‘rsatadi [8]. Rodrigues va 
boshqalar temir yo‘l infratuzilmasiga investitsiya qilishning iqtisodiy o‘sishga ijobiy ta’sirini isbotlaydi [1]. Jalolova 
va boshqalar O‘zbekiston transport tizimida infratuzilmani rivojlantirishning iqtisodiy samaradorlikka ta’sirini 
ko‘rsatadi [2].

Investitsion jozibadorlikni belgilovchi omillar bo‘yicha ham tadqiqotlar mavjud. Windhyastiti va boshqalar 
infratuzilma, ishchi kuchi, bozor va boshqaruv sifatini asosiy omillar sifatida aniqlaydi [8]. Misztal va Kulakov 
esa soliq siyosati, huquqiy barqarorlik va institutsional islohotlarni muhim omillar sifatida ko‘rsatadi [9].

Ushbu tadqiqotlarning aksariyati investitsion jozibadorlikni umumiy yoki hududiy darajada o‘rganadi, temir 
yo‘l sohasiga xos omillarni alohida tizimlashtirmaydi. Mazkur maqola shu masalani yoritishga qaratilgan.

T A D Q I Q O T  M E T O D O L O G I YA S I
Ilmiy adabiyotda “investitsiya” tushunchasiga yagona yondashuv shakllanmagan bo‘lib, mavjud nazariy 

qarashlarni umumlashtirish orqali uni kelajakdagi noaniq, ammo kutilayotgan daromad evaziga hozirgi 
mablag‘larni ma’lum muddatga va riskka yo‘naltirish jarayoni sifatida ta’riflash mumkin. Ushbu nazariy asos, 
o‘z navbatida, investitsiya qarorining qabul qilinish sharoitini, ya’ni investitsiya muhitini o‘rganish zaruratini 
keltirib chiqaradi, chunki har qanday investitsiya qarori aynan shu muhitning qulaylik darajasiga bog‘liq bo‘ladi. 
Investitsiya muhiti moliyaviy va real aktivlarni, bozor tuzilmasini hamda qulay sharoit yaratuvchi tartibga solish 
tizimini qamrab oluvchi keng qamrovli tushuncha bo‘lib, uning sifati bilan investitsion risk darajasi o‘rtasida 
teskari bog‘liqlik mavjud: muhit qanchalik qulay bo‘lsa, investorning tadbirkorlik riski shunchalik past bo‘ladi.

Investitsion jozibadorlik esa mintaqa, soha yoki korxonaning investorlar uchun jozibali bo‘lishini ta’minlovchi 
iqtisodiy, ijtimoiy va institutsional shart-sharoitlar majmuasi sifatida talqin etiladi, bunda iqtisodiy barqarorlik 
va huquqiy muhitning bashoratliligi risklarni baholash asosini, infratuzilma rivojlanganligi esa kutilayotgan 
daromadlilikning real ko‘rsatkichga aylanish ehtimolini belgilaydi. Bu tushuncha ilmiy adabiyotda ko‘pincha 
hududlarning investorlarni jalb qilish va ushlab qolish qobiliyati sifatida talqin etiladi. Xususan, Snieskaa va 
Zykiene bu jarayonni resurslardan samarali foydalanish va yangi resurslarni jalb qilish qobiliyati bilan bog‘laydi 
[5]. Garchi bunday yondashuvlar dastlab hududiy darajada ishlab chiqilgan bo‘lsa-da, ularning negizidagi g‘oya 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz482

2026-yil, iyul. 7-son, I-qism

— resurslarni jalb qilish qobiliyati va o‘z-o‘zini kuchaytiruvchi rivojlanish sikli — tarmoq darajasida, jumladan, 
temir yo‘l transportida ham amal qiladi va mazkur tadqiqotning nazariy tayanch nuqtasini tashkil etadi.

T A H L I L  V A  N A T I J A L A R
Temir yo‘l transportida investitsiya jarayonlari tizimli xarakterga ega bo‘lib, ular nafaqat investorlar va 

tarmoq o‘rtasidagi munosabatlarni, balki O‘zbekiston temir yo‘li tizimidagi barcha quyi tarmoqlarning investitsiya 
resurslari bilan uyg‘unlashuvini ham belgilaydi. Bu jarayonni investorlarni jalb etish sharoitlarini yaratishdan 
tortib, investitsiya faoliyati natijalarini baholashgacha bo‘lgan bosqichlarni qamrab oluvchi yaxlit tizim sifatida 
ko‘rish mumkin. Shu nuqtai nazardan, temir yo‘l sohasida investitsion jozibadorlik alohida omil emas, balki bir-
biri bilan uzviy bog‘liq to‘rt unsur — investitsion salohiyat, investitsion muhit, investitsion obraz va investitsion 
reputatsiya — o‘rtasidagi o‘zaro ta’sir natijasida shakllanadigan yaxlit xususiyat sifatida namoyon bo‘ladi [6]. 
Bunda investitsion salohiyat investorning qarorlariga ijobiy ta’sir ko‘rsatuvchi shart-sharoitlarni, investitsion 
risk esa uning niyatlariga salbiy ta’sir ko‘rsatishi mumkin bo‘lgan omillarni aks ettiradi. Bu ikkalasi birgalikda 
investitsion muhitni tashkil etib, sohaning jozibadorligini baholash uchun asosiy nazariy asosni yaratadi.

Bu tizimli murakkablik sohaning bir qator loyihaviy xususiyatlari bilan izohlanadi: xorijiy tajriba shuni 
ko‘rsatadiki, temir yo‘l infratuzilmasini modernizatsiya qilish yuqori xarajat va uzoq muddatni talab qiladi hamda 
davlat subsidiyasiga muhtoj bo‘ladi. Yetakchi hisoblangan Germaniyada ham bunday loyiha muddati 20 yildan 
oshishi odatiy holdir [7]. Loyihaning cho‘zilib ketishi esa siyosiy-institutsional riskni kuchaytiradi: o‘zgaruvchan 
siyosiy muhit rejalashtirilgan investitsiyani to‘xtatib qo‘yishi mumkin. Demak, temir yo‘l sohasida investitsion 
jozibadorlikni baholashda umumiy iqtisodiy ko‘rsatkichlar bilan bir qatorda, uzoq muddatlilik va institutsional 
barqarorlik kabi tarmoqqa xos xususiyatlar ham hisobga olinishi zarur.

Xalqaro tadqiqotlarni umumlashtirish orqali investitsion jozibadorlikni belgilovchi omillarni bir necha asosiy 
guruhga birlashtirish mumkin. Windhyastiti va boshqalar tomonidan olib borilgan tadqiqotda infratuzilma, 
ishchi kuchining mavjudligi, aglomeratsiya, tabiiy resurslar, bozor, litsenziyalash tizimi va yetakchilik omillari 
investitsion jozibadorlikka sezilarli ta’sir ko‘rsatuvchi mustaqil o‘zgaruvchilar sifatida aniqlangan [8]. Bunga 
qo‘shimcha ravishda, Misztal va Kulakovning tadqiqotida soliq darajasi, sud tizimining mustaqilligi, siyosiy 
barqarorlik, korrupsiya darajasi va davlatning tadbirkorlikka nisbatan qulay siyosati investorlar tomonidan 
mamlakat investitsiya muhitini shakllantiruvchi eng muhim omillar sifatida belgilangan. Xususan, past 
korrupsiya darajasiga ega mamlakatlar ko‘proq xorijiy investitsiya jalb qilishi, biroq institutsional islohotlarning 
o‘zi korrupsiyani kamaytirishdan ko‘ra muhimroq omil ekanligi aniqlangan [9].

Keltirilgan yondashuvlarga tayanib, temir yo‘l transportida investitsion jozibadorlikni belgilovchi omillarni 
to‘rt guruhga ajratish mumkin:

1. infratuzilma omillari (tarmoq zichligi, texnik jihozlanganlik darajasi); 
2. institutsional-boshqaruv omillari (huquqiy barqarorlik, soliq siyosati, tartibga solish tizimining sifati); 
3. bozor omillari (yo‘lovchi va yuk tashish hajmi, talab dinamikasi); 
4. resurs omillari (malakali kadrlar mavjudligi, moliyaviy resurslarga kirish imkoniyati). 
Ushbu guruhlar o‘zaro bog‘liq holda sohaning umumiy investitsion jozibadorlik darajasini shakllantiradi.

X U L O S A  V A  T A K L I F L A R
O‘tkazilgan tahlil shuni ko‘rsatadiki, investitsion jozibadorlik iqtisodiy, institutsional va ijtimoiy shart-

sharoitlarning o‘zaro ta’sirida shakllanadigan yaxlit xususiyat sifatida namoyon bo‘ladi. Temir yo‘l transportida 
bu tushuncha alohida ahamiyat kasb etadi, chunki soha investitsiyalari yuqori kapital sig‘imi va institutsional 
barqarorlikka bog‘liqlik kabi o‘ziga xos xususiyatlarga ega. Xalqaro tadqiqotlarni umumlashtirish natijasida 
investitsion jozibadorlikni belgilovchi omillarni infratuzilma, institutsional-boshqaruv, bozor va resurs omillari 
sifatida to‘rt guruhga ajratish mumkinligi asoslandi.

Ushbu nazariy tahlil temir yo‘l transportida investitsion jozibadorlikni oshirishga qaratilgan marketing 
strategiyalarini ishlab chiqishning boshlang‘ich metodologik asosi bo‘lib xizmat qiladi hamda har bir omil 
guruhining O‘zbekiston sharoitida amaliy namoyon bo‘lishini chuqurroq o‘rganish zaruriyatini ko‘rsatadi.

